
Dal graun
al paun
La «Preschentaziun da l’emna» è de-
ditgada oz al paun che munta per nus
quai ch’il ris munta per ils Chinais. 2

Schamanissem –
in viadi per l’olma
È schmananisem magia, striegn, su-
perstiziun u cardientscha blaua. Da-
niela Rupp ha referì a Filisur. 9

Sbagl d’investiders:
part 34

Tenor il titular dal premi
Nobel Daniel Kahneman
n’emprendan investi-
ders tendenzialmain
betg da lur sbagls. Cun
pitschens inputs vulain
nus midar quai. Oz:
finamiras betg cleras.

«I dat milli pussaivladads da dar
or ils daners, però sulettamain
duas per als gudagnar: u che
nus lavurain per ils daners u
ch’els lavuran per nus.» Questa
sabientscha da la bursa deriva
da Bernard Baruch, il retg da la
Wall Street al cumenzament dal
20avel tschientaner. Il dar or ed
il gudagnar daners stattan en in
ferm connex in cun l’auter. Ins
duess numnadamain pir deci-
der lura davart ils meds, cura
ch’ins sa tgenina ch’è la finami-
ra da l’investiziun.

L’emprim duessan ils investi-
ders decider, quant ch’els vulan
gudagnar u tge facultad ch’els
vulan stabilir cun l’investiziun.
Da quai dependa quant ch’els
pon ristgar. Il basegn d’entra-
das e la toleranza da ristgs èn la
basa dal portfolio ed influenze-
schan mintga decisiun d’inves-
tiziun futura.

Voss cussegliader d’investiziun
da la Raiffeisen As infurmescha
gugent persunalmain.

reclama

■ RAMOSCH

Cuors da müraders
vi da la

Ruina Tschanüff
(anr/az) Dürant la prümavaira e
la stà es gnü realisà ün cuors da
mürs da crappa natürala pels
giarsuns dal manster mürader.
Els han gnü la pussibiltà da pu-
dair lavurar vi da la Ruina Tscha-
nüff a Ramosch chi sta suot chü-
ra da monumaints. Quista sort
da cuors cugnuoscha be vend-
schaders: Ils giarsuns, la Funda-
ziun Tschanüff, l’Associaziun
d’impressaris dal Grischun e
l’Uffizi archeologic chantunal
han profità. Dürant ün’orienta-
ziun da pressa in marcurdi han
preschantà ils differents respun-
sabels las lavuors fattas ed ils
avantags pella ruina. La Ruina
Tschanüff nun es però la prüma
chi profita da las lavuors instruc-
tivas. Quists cuors da müraders
han tradiziun in tuot il chantun,
il prossem gnarà sport in duos
ons.

Betg bler pli tard
Las alps grischunas èn chargiadas

DA GION NUTEGN STGIER / ANR

■Cun paucas excepziuns èn las
alps grischunas vegnidas char-
giadas ils ultims diesch dis. Te-
nor las infurmaziuns da Leon-
hard Hug da la Scola purila
Plantahof èn muvel e pastriglia
betg ids bler pli tard sin las alps
che ils auters onns. La chargiada
d’alp saja s’entardada be per paucs
dis, quai tut segund regiun. En
noss chantun datti bunamain 800

alps inclus las alps da nursas e da
chauras. Radund 1200 pasturs e
signuns passentan la stad sin ina
da las 800 alps dal Grischun.
Leonhard Hug ha ditg ch’ils ra-
dund 130 000 animals stettian fin
la fin da settember sin ina da las
alps da noss chantun. Quella cifra
cumpiglia dentant tuts animals,
saja quai vatgas, armenta, nursas e
chauras. Il dumber dals animals da
la Bassa saja be in pitschen % da
quels 130 000 tocs che passentan

la stad sin las alps grischunas. Alps
nua ch’i vegn anc chaschà avain
nus en il Grischun 125. Las duas
pli grondas alps nua ch’i vegn fatg
chaschiel èn quellas da Cuira e da
Maiavilla cun mintgamai radund
200 vatgas. Singulas alps han betg
bler dapli che 20 vatgas e tuttina
vegn chaschà, ha ditg Leonhard
Hug. Da sperar èsi che pastriglia e
muvel giaudian ina bella stad sin
ils auts, cun bler sulegl e nagins in-
caps.

Las alps grischunas èn per gronda part chargiadas. FOTO G. N. STGIER

Digren da naschientschas sco sfida
La Scola mercantila Surselva noda in svilup constant

DA GIUSEP VENZIN / ANR

■ La Scola mercantila Surselva
ha dumbrau igl onn da scola
gest vargau 45 emprendists da
mercantil dapli ch’avon diesch
onns. Cun in augment dalla pur-
schida ha la scola che sesanfla el-
las localitads dalla claustra dallas
soras dominicanas sur il marcau
da Glion pudiu augmentar ils da-
vos diesch onns il diember da sco-
laras e scolars. Quels dis han 82
terminau ils examens finals e cun
quella caschun ha era il directur
Iso Tuor priu cumiau. El ha me-
nau endisch onns la scola e viu
enteifer quei temps pliras refuor-
mas che hagien era caschunau
malsegirtad e procurau per dabia
pupi. Tier la surdada dil directo-
ri a siu successur Marcus Beer sur-
dat Iso Tuor era las novas sfidas a
quel ed al menader dil Center da
formaziun Surselva Curdin Tuor.
Ina dallas sfidas ei la digren dil
diember da scolars en Surselva
muort la demografia. Quella en-
tscheiva a sefar valer e la tscherca
da scolars – era da scolars dalla
Bassa – ei ina incumbensa dils

novs menaders. Cull’introduc-
ziun dalla scola media dil fatg
specialisada sil sectur da sanadad
ha la scola gia adempliu ina part

da quei pensum. Sescolar vul era
Iso Tuor suenter la pensiun. La
teologia ed igl accumpignament
da malsauns e moribunds ein

sias novas sfidas – il fotografar e
ses biadis ses hobis.

La Scola mercantila Surselva ei ina part dil Center da formaziun Surselva. La digren dil diember da naschien-
tschas fa era quitaus ad ella. FOTO P. DE JONG

Da Pieder e da Paul
Aua da Val festivescha il 50avel

■ (anr/gv) El rom dallas festi-
vitads dil 50avel anniversari
dall’Aua da Val ha l’interpresa
aviert ier en preschientscha
da prominenza politica l’ex-
posiziun «Il mund dall’aua da
Val» ellas localitads dalla hal-
la d’embuttigliar all’entrada
dil vitg. Dapi in meins emplei-
nan las maschinas tier l’aua da s.
Pieder era l’aua da s. Paul. Ina
nova tschaffada sin 1800 meters
sur mar furnescha l’aua en ina
lingia da 1500 meters ed ina dif-
ferenza d’altezia da 570 meters
a Val. Quella aua numnada Val-

ser Silenc ei meins mineralisada
e pli migeivla che l’aua origina-
la Valser classic e Valser Na-
turelle. Sco il directur Urs Länz-
linger ha puntuau fuorma quel-
la aua ina nischa ella fiera. Ora-
vontut cun sia qualitad extraor-
dinaria seigi ella appreziada.
L’interpresa occupescha actual-
mein 80 persunas ed ha vendiu
igl onn vargau 110 milliuns li-
ters aua. L’aua da Val ei ida avon
tschun onns en possess da Coca
Cola.

Urs Länzlinger meina dapi sis onn l’interpresa Aua da Val. FOTO G. VENZIN

■ VIAFIER RETICA

Transport d’autos
Alvra vegn sistì

(mc) Pert motivs economics e lo-
gistics vegn in transport d’autos
sin la lingia da l’Alvra da Tusaun
a Samedan sistì cun la stagiun
d’enviern 2010/11. En il decurs
dals ultims onns èn las frequen-
zas per il transport d’autos sin
quest traject sa diminuidas con-
stantamain e muntan actualmain
a radund 1700 vehicchls per onn.
Quel dumber correspunda ap-
proximativ a las frequenzas da
transport quotidianas tras il Ver-
eina. Per distgargiar ils trens d’ex-
press regiunals tranter Cuira e
San Murezzan vegn introducì
l’enviern tranter Bravuogn e Pre-
da dus trens da scarsola che cur-
seschan mintga ura.

Las frequenzas da transport
d’autos tras il Vereina èn creschi-
das da 300 000 autos (2000) sin
480 000 autos (2009). Per me-
glierar il transport d’autos e ca-
miuns tras il tunnel dal Vereina
datti midadas. La Viafier retica
vul meglierar las cundiziuns en
l’areal da spetga a Selfranga ed a
Sagliains. Ultra da quai vul la via-
fier meglierar l’assistenza da
clients ed il catering. A partir da
l’auter onn custa il transport dad
in auto tras il Vereina 36 francs.


